
YASHIL IQTISODIYOT SHAROITIDA AGROBIZNESDA INNOVATSION 

JARAYONLARNI BOSHQARISHNING O‘ZIGA XOS XUSUSIYATLARI 
 

XO‘JAMOVA LATOFAT ASADULLAEVNA 
“International school of finance technology and science” 

nodavlat oliy ta’lim muassasasi 
“Iqtisodiyot va kompyuter injiniring” kafedrasi o‘qituvchisi 

Toshkent davlat iqtisodiyot universiteti mustaqil izlanuvchisi 
E-mail: LatofatXujanova25@gmail.com 

ORCID: 0009-0009-1991-3110 
 

Annotatsiya. Mazkur maqolada yashil iqtisodiyotga o‘tish sharoitida agrobiznes korxonalarida 
innovatsion jarayonlarni boshqarishning nazariy-uslubiy asoslari tadqiq etilgan. Qishloq xo‘jaligida 
tabiiy resurslardan foydalanish intensivligi, iqlim o‘zgarishi, suv resurslarining cheklanganligi, 
energiya xarajatlarining ortishi va ekologik talablarning kuchayishi innovatsion jarayonlarni 
boshqarishga nisbatan an’anaviy yondashuvlarni qayta ko‘rib chiqishni talab etayotganligi 
asoslangan. 
Kalit so‘zlar: yashil iqtisodiyot, agrobiznes, innovatsiya, innovatsion jarayon, innovatsion jarayonlarni 
boshqarish, yashil innovatsiya, resurs tejamkorlik, iqlimga mos qishloq xo‘jaligi, raqamlashtirish, suv 
tejovchi texnologiyalar, ekologik samaradorlik, agroinnovatsiya. 
 
Аннотация. В статье рассматриваются теоретико-методологические основы управления 
инновaционными процессами на предприятиях агробизнеса в контексте перехода к «зеленой» 
экономике. Обосновывается, что такие факторы, как интенсивность использования 
природных ресурсов в сельском хозяйстве, изменение климата, дефицит водных ресурсов, 
рост затрат на энергоносители и ужесточение экологических требований, обусловливают 
необходимость пересмотра традиционных подходов к управлению инновaционными 
процессами. 
Ключевые слова: «зеленая» экономика, агробизнес, инновatsiи, инновatsiонный процесс, 
управление инновaционными процессами, «зеленые» инновaции, ресурсоэффективность, 
климатически-ориентированное сельское хозяйство, цифровизaция, водосберегающие 
технологии, экологическая эффективность, агроинновaции. 
 
Abstract. The article examines the theoretical and methodological foundations of managing 
innovation processes in agribusiness enterprises within the context of the transition to a "green" 
economy. It argues that factors such as the intensity of natural resource use in agriculture, climate 
change, water scarcity, rising energy costs, and increasingly stringent environmental regulations 
necessitate a revision of traditional approaches to managing innovation processes. 
Keywords: green economy, agribusiness, innovations, innovation process, innovation process 
management, green innovations, resource efficiency, climate-smart agriculture, digitalization, water-
saving technologies, environmental efficiency, agro-innovations. 

 
KIRISH 
Jahonda iqlim o‘zgarishi, tabiiy resurslardan foydalanish imkoniyatlarining 

cheklanishi, oziq-ovqat xavfsizligiga tahdidlarning kuchayishi va ekologik 
standartlarning qat’iylashib borishi agrar sohani rivojlantirishning yangi 
yondashuvlarini shakllantirishni taqozo etmoqda. Ayniqsa, qishloq xo‘jaligida 
iqtisodiy o‘sishni ta’minlash bilan bir vaqtda suv, yer, energiya va boshqa tabiiy 
resurslardan oqilona foydalanish masalasi dolzarb ahamiyat kasb etmoqda. 

mailto:LatofatXujanova25@gmail.com

Xalqaro amaliyotda ushbu muammoni hal etishning muhim yo‘nalishlaridan biri 
iqlimga mos va resurs tejamkor qishloq xo‘jaligi texnologiyalarini keng joriy etish 
hisoblanadi. Jahon banki iqlimga mos qishloq xo‘jaligini mahsuldorlikni oshirish, 
iqlim o‘zgarishiga chidamlilikni kuchaytirish va issiqxona gazlari chiqindilarini 
kamaytirishni bir vaqtning o‘zida ta’minlashga qaratilgan kompleks yondashuv 
sifatida tavsiflaydi.  

O‘zbekiston uchun mazkur masala alohida ahamiyatga ega. Mamlakatning 
yashil iqtisodiyotga o‘tish bo‘yicha 2019–2030 yillarga mo‘ljallangan 
strategiyasida iqtisodiyotning energiya samaradorligini oshirish, tabiiy 
resurslardan oqilona foydalanish, iqlim o‘zgarishiga moslashish, tabiiy 
ekotizimlarni asrash hamda yashil iqtisodiyotni qo‘llab-quvvatlashning moliyaviy 
va nomoliyaviy mexanizmlarini rivojlantirish ustuvor yo‘nalishlar sifatida 
belgilangan.  Shuningdek, 2030 yilgacha yashil iqtisodiyotga o‘tish va yashil 
o‘sishni ta’minlash dasturida resurslarni tejash, qayta tiklanuvchi energiya 
manbalaridan foydalanish va issiqxona gazlari chiqindilarini kamaytirish bilan 
bog‘liq maqsadli ko‘rsatkichlar belgilangan.  

2025 yilda qabul qilingan davlat dasturida esa tarmoq va sohalarning uyg‘un 
yashil transformatsiyasini amalga oshirish, resurs tejamkorlikni ta’minlash, iqlim 
o‘zgarishi oqibatlarini yumshatish va unga moslashish vazifalari yanada 
dolzarblashtirilgan. Shu nuqtai nazardan agrobiznesda innovatsion jarayonlarni 
boshqarish masalasini faqat yangi texnologiyalarni joriy etish yoki investitsiyalar 
samaradorligini oshirish bilan cheklab bo‘lmaydi. Bugungi sharoitda innovatsion 
qarorlar iqtisodiy natija bilan birga ularning resurslarga, atrof-muhitga, iqlimga 
chidamlilikka va ijtimoiy muhitga ta’siri nuqtai nazaridan ham baholanishi lozim. 

 
MAVZUGA OID ADABIYOTLAR SHARHI 
Korxonalarda innovatsion faoliyatni boshqarish masalalari bo‘yicha xorijiy 

olimlardan Klayna-Rozenberg, R.Rosvell, Akio Morita, Fumio Kodama,   MDH 
mamlakatlari olimlaridan A.  ye.Ivanitskaya, A.Panfilova, S.A.Samal, A. ye.Tyulin 
innovatsion faoliyatni boshqarishning ilmiy-nazariy hamda amaliy asoslari 
tadqiq etilgan. O‘zbekistonda korxonalarda innovatsion faoliyatini boshqaruv 
tizimini o‘rganish bo‘yicha N.Q.Yo‘ldoshev, G.A. Xamdamova, A.J.Toshboev, 
I.S.Ochilovlar ilmiy tadqiqot olib borganlar. 

 

TADQIQOT METODOLOGIYASI  
Ushbu maqolani yozishda O‘zbekiston Respublikasi Prezidenti farmonlari, 

qarorlari, Vazirlar Mahkamasining qarorlarini, korxonalarda innovatsion 
faoliyatning iqtisodiy va boshqaruv muammolari o‘rganilgan, sohani 
rivojlantirishda o‘z hissalarini qo‘shgan xorijlik va O‘zbekistonlik olimlarning 
ilmiy ishlari, o‘quv adabiyotlari tahlil qilindi. Tadqiqot metodologiyasi sifatida 
nazariy va statistik tahlil, kuzatish kabi usullardan foydalanildi. 

 

TAHLIL VA NATIJALAR 
Innovatsion jarayonlarni boshqarish — innovatsiyalarni shakllantirish, 

tanlash, ishlab chiqish, joriy etish va tijoratlashtirish bilan bog‘liq jarayonlarni 

maqsadli tashkil etish va muvofiqlashtirishga qaratilgan boshqaruv faoliyatidir. 
Ushbu jarayonda innovatsion g‘oyani aniqlashdan boshlab, uni amaliyotga joriy 
etish va olingan natijani baholashgacha bo‘lgan bosqichlar o‘zaro bog‘liq holda 
boshqariladi. Innovatsion jarayonlarni boshqarishning asosiy vazifalariga 
innovatsion maqsadlarni belgilash, innovatsiyalarni tanlash va baholash, zarur 
resurslarni shakllantirish, moliyalashtirish, innovatsiyalarni joriy etishni tashkil 
etish, nazorat va monitoring qilish hamda natijalarni baholash kiradi. Bunda 
innovatsion jarayonlarni boshqarishning samaradorligi korxona yoki 
tashkilotning mavjud resurslaridan oqilona foydalanishi, innovatsiyalarni amalga 
oshirish xavflarini kamaytirishi va innovatsiya natijalarini iqtisodiy foydaga 
aylantira olishi bilan belgilanadi. 

Yashil iqtisodiyot sharoitida mazkur boshqaruv jarayoni yanada kengayadi. 
Ya’ni innovatsiyani tanlash va joriy etishda faqat iqtisodiy samaradorlik emas, 
balki resurs tejamkorlik, ekologik ta’sir va barqarorlik ham hisobga olinadi. Shu 
sababli agrobiznesda innovatsion jarayonlarni boshqarish iqtisodiy natija bilan 
ekologik natijaning o‘zaro uyg‘unligini ta’minlashga yo‘naltirilishi lozim. Shu 
sababdan, hozirgi kundagi global muammolarni inobatga olgan holda, 
innovatsion jarayonlarni boshqarish - innovatsiyalarni yaratish, joriy etish va 
tijoratlashtirish jarayonlarini maqsadli muvofiqlashtirish orqali resurslardan 
samarali foydalanish, iqtisodiy samaradorlik va ekologik barqarorlikni 
ta’minlashga qaratilgan tizimli boshqaruv jarayoni deb tа’riflasak bo‘ladi.  

Agrobiznesda innovatsion jarayonlarni boshqarish zaruriyati, avvalo, 
tarmoqda ishlab chiqarish samaradorligini oshirish, cheklangan tabiiy 
resurslardan oqilona foydalanish, bozor talablariga moslashish va 
raqobatbardoshlikni ta’minlash ehtiyoji bilan belgilanadi. Qishloq xo‘jaligi tabiiy-
iqlimiy sharoitlar, mavsumiylik va biologik jarayonlarga yuqori darajada bog‘liq 
bo‘lganligi sababli innovatsiyalarni o‘z-o‘zidan joriy etish yetarli emas, ularni 
maqsadli tanlash, rejalashtirish va boshqarish talab etiladi. Agrobiznesda 
innovatsion jarayonlarni boshqarish sanoat yoki xizmat ko‘rsatish sohalaridagi 
innovatsion boshqaruvdan bir qator xususiyatlari bilan farq qiladi. 

Birinchidan, agrobiznes tabiiy-iqlim omillariga yuqori darajada bog‘liq. 
Hosildorlik, mahsulot sifati va ishlab chiqarish hajmi nafaqat boshqaruv qarorlari 
va texnologiyalarga, balki suv ta’minoti, harorat, yog‘ingarchilik, tuproq 
unumdorligi va boshqa tabiiy omillarga ham bog‘liq. 

Ikkinchidan, agrobiznesda innovatsiyalarning samarasi ko‘pincha uzoq 
muddatli xarakterga ega. Masalan, tuproq unumdorligini tiklash, tomchilatib 
sug‘orish tizimini joriy etish, qayta tiklanuvchi energiya manbalaridan 
foydalanish yoki agroekologik texnologiyalarni qo‘llash dastlabki bosqichda katta 
investitsiya talab qilishi mumkin. Biroq ularning iqtisodiy va ekologik samarasi 
bir necha yil davomida shakllanishi mumkin. 

Uchinchidan, yashil iqtisodiyot sharoitida innovatsiyalarni tanlashda faqat 
daromad yoki xarajatlarning kamayishi mezoni yetarli emas. Innovatsiyaning suv 
sarfi, energiya iste’moli, chiqindi hosil bo‘lishi, tuproq holati, uglerod izi va 
biologik xilma-xillikka ta’siri ham baholanishi kerak. 

To‘rtinchidan, agrobiznesda innovatsion jarayonlar qiymat zanjiridagi bir 
nechta ishtirokchilarning hamkorligini talab qiladi. Fermer, qayta ishlovchi 
korxona, logistika kompaniyasi, bank, sug‘urta tashkiloti, ilmiy-tadqiqot 
muassasasi, texnologik kompaniya va davlat institutlari innovatsiyaning 
tarqalishida ishtirok etishi mumkin. 

Beshinchidan, raqamlashtirish innovatsion jarayonlarni boshqarishning 
muhim elementiga aylanmoqda. Raqamli monitoring, sun’iy yo‘ldosh 
ma’lumotlari, sensorlar, IoT, sun’iy intellekt, elektron agroplatformalar va 
ma’lumotlar tahlili resurslardan foydalanishni aniq nazorat qilish imkonini 
beradi. 

FAOning Smart Farming yondashuvida ham raqamli texnologiyalar, 
resurslardan samarali foydalanish, sifatli resurslar va bozorga yo‘naltirilganlik 
o‘zaro bog‘liq elementlar sifatida qaraladi. Mazkur yondashuv O‘zbekistonda ham 
2019 yildan boshlab qo‘llanilgan.  

1-jadval 
An’anaviy va yashil iqtisodiyot sharoitida innovatsion jarayonlarni 

boshqarishning farqlari 

Mezon An’anaviy innovatsion 
boshqaruv 

Yashil iqtisodiyot sharoitida 
innovatsion boshqaruv 

Asosiy maqsad Iqtisodiy samaradorlik va 
raqobatbardoshlik 

Iqtisodiy, ekologik va resurs 
samaradorligining uyg‘unligi 

Innovatsiya 
mezoni Yangilik va bozor samarasi Yangilik, iqtisodiy samara, resurs 

tejamkorlik va ekologik ta’sir 
Resurslarga 
munosabat 

Resurslar ishlab chiqarish 
omili sifatida 

Resurslarni tejash va qayta tiklash ob’ekti 
sifatida 

Suvdan 
foydalanish 

Ishlab chiqarish ehtiyoji 
asosida 

Suv sarfini minimallashtirish va 
unumdorlikni oshirish asosida 

Energiya Xarajat elementi 
Energiya samaradorligi va qayta 

tiklanuvchi manbalar bilan bog‘liq 
strategik resurs 

Ekologik ta’sir Qo‘shimcha mezon Innovatsiyani tanlashning asosiy 
mezonlaridan biri 

Iqlim xavfi Tashqi omil sifatida Boshqaruv qarorlarining tarkibiy 
elementi 

Raqamli 
texnologiyalar 

Samaradorlikni oshirish 
vositasi 

Resurslar va ekologik natijalarni 
monitoring qilish vositasi 

Moliyalashtirish Investitsiya qaytimi 
asosida 

Investitsiya qaytimi + yashil moliya 
mezonlari 

Natijani baholash Foyda, rentabellik, 
unumdorlik 

Foyda + resurs tejamkorlik + ekologik + 
ijtimoiy natija 

Vaqt gorizonti Qisqa va o‘rta muddat O‘rta va uzoq muddatli 

Qiymat zanjiri Korxona markazida Butun agrooziq-ovqat qiymat zanjiri 
bo‘yicha 

 
Manba: muallif tomonidan ishlab chiqilgan. 

Tadqiqot natijasida agrobiznesda innovatsion jarayonlarni boshqarishni 
oltita o‘zaro bog‘liq bosqichga ajratish taklif etiladi. 

1-bosqich. Innovatsion ehtiyojni aniqlash. Bu bosqichda korxonaning 
mavjud muammolari aniqlanadi. Masalan, suv sarfining yuqoriligi, energiya 
xarajatlarining ortishi, hosildorlikning pastligi, mahsulot yo‘qotishlarining 
ko‘pligi, chiqindilar miqdorining yuqoriligi, mahsulot sifatining bozor talablariga 
mos emasligi, iqlim xavflarining kuchayishi.  Shu asosda innovatsiyaning maqsadi 
shakllantiriladi. 

2-bosqich. Innovatsion g‘oyalarni shakllantirish. Bu bosqichda ilmiy 
muassasalar, texnologik kompaniyalar, fermerlar, agrobiznes sub’ektlari va 
boshqa manfaatdor tomonlar ishtirokida innovatsion g‘oyalar shakllantiriladi. 
Masalan, suv tanqisligi mavjud hududda innovatsion ehtiyoj «suv sarfini 
kamaytirish» sifatida belgilansa, innovatsion yechim sifatida tomchilatib 
sug‘orish, raqamli namlik sensorlari, avtomatlashtirilgan sug‘orish yoki suv 
sarfini prognozlash texnologiyalari taklif qilinishi mumkin. 

3-bosqich. Innovatsiyani tanlash va baholash. Bu bosqich yashil iqtisodiyot 
sharoitida eng muhim bosqichlardan biridir. Chunki innovatsiyaning texnik 
jihatdan mukammal bo‘lishi uni iqtisodiy va ekologik jihatdan samarali bo‘lishini 
avtomatik ravishda ta’minlamaydi. 

4-bosqich. Innovatsiyani moliyalashtirish. Yashil innovatsiyalar ko‘pincha 
dastlabki kapital xarajatlarni talab qiladi. Shuning uchun agrobiznesda 
innovatsion jarayonlarni boshqarish moliyaviy mexanizmlar bilan uzviy bog‘liq 
bo‘lishi kerak. Moliyalashtirish manbalari korxonaning o‘z mablag‘lari, bank 
kreditlari, imtiyozli kreditlar, investitsiyalar, lizing, davlat dasturlari, xalqaro 
moliya institutlari, grantlar, yashil moliya vositalari kabilarni qamrab olishi 
mumkin.  

5-bosqich. Innovatsiyani joriy etish va masshtablashtirish. Innovatsiyani 
joriy etish pilot loyiha asosida boshlanishi maqsadga muvofiq. Dastlab bir hudud, 
fermer xo‘jaligi yoki ishlab chiqarish uchastkasida sinovdan o‘tkazilib, natija 
ijobiy bo‘lsa, boshqa uchastkalarga tarqatiladi. Bu yondashuv innovatsion 
xavflarni kamaytiradi va moliyaviy resurslardan samarali foydalanish imkonini 
beradi. 

6-bosqich. Monitoring, baholash va tijoratlashtirish. Yakuniy bosqichda 
innovatsiyaning iqtisodiy, texnologik, ekologik va ijtimoiy natijalari baholanadi. 
Bunda,  resurs tejamkorlik darajasi,  innovatsiya joriy etilgunga qadar resurs sarfi,  
innovatsiya joriy etilgandan keyingi resurs sarfi kabi  ko‘rsatkichlardan 
foydalanish mumkin. Masalan, suv tejovchi texnologiya joriy etilganda bir 
gektarga to‘g‘ri keladigan suv sarfi oldingi davrga nisbatan qancha kamaygani 
aniqlanadi. 

Tadqiqot natijasida yashil iqtisodiyot sharoitida innovatsion jarayonlarni 
boshqarishni oddiy «innovatsiyani yaratish - joriy etish - natija olish» zanjiri 
sifatida emas, balki iqtisodiy, texnologik va ekologik maqsadlarni o‘zaro 
muvofiqlashtiruvchi uzluksiz boshqaruv sikli sifatida qarash taklif etiladi. Mazkur 
yondashuvning asosiy farqi shundaki, innovatsiya jarayonining oxirgi bosqichi 

natijani baholash bilan yakunlanmaydi. Monitoring natijasida olingan 
ma’lumotlar yangi innovatsion ehtiyojlarni shakllantirish uchun qayta boshqaruv 
sikliga kiritiladi. 

Shu tariqa innovatsion boshqaruv yopiq siklli boshqaruv tizimi xususiyatini 
oladi. Bu yondashuv agrobiznes uchun ayniqsa muhim, chunki qishloq xo‘jaligida 
tabiiy va iqlimiy sharoitlar doimiy o‘zgarib turadi. Jahon bankining O‘zbekiston 
bo‘yicha tahlillarida ham suv resurslarini boshqarish, suv tejovchi texnologiyalar, 
tuproqni muhofaza qilish va iqlimga mos qishloq xo‘jaligini kengaytirish muhim 
yo‘nalishlar sifatida qayd etilgan.  

 
XULOSA 
O‘tkazilgan tadqiqot natijalari shuni ko‘rsatadiki, yashil iqtisodiyotga o‘tish 

sharoitida agrobiznesda innovatsion jarayonlarni boshqarishning mazmuni 
an’anaviy innovatsion menejmentga nisbatan kengaymoqda. Agar an’anaviy 
yondashuvda asosiy e’tibor yangi mahsulot, texnologiya yoki xizmatni yaratish va 
uning iqtisodiy samarasiga qaratilsa, yashil iqtisodiyot sharoitida 
innovatsiyaning iqtisodiy natijasi tabiiy resurslardan foydalanish samaradorligi, 
ekologik ta’sir, iqlimga moslashuvchanlik va ijtimoiy natijalar bilan birgalikda 
baholanishi lozim. 

 Agrobiznesda  innovatsion jarayonlarni boshqarish - innovatsion 
g‘oyalarni shakllantirishdan ularni joriy etish va tijoratlashtirishgacha bo‘lgan 
jarayonlarni iqtisodiy samaradorlik, resurs tejamkorlik, ekologik barqarorlik va 
iqlimga moslashuv mezonlari asosida maqsadli muvofiqlashtirish jarayonidir. 
Agrobiznesda innovatsion boshqaruvni takomillashtirish uchun quyidagi 
choralarni amalga oshirish maqsadga muvofiq: 

 innovatsiyalarni tanlashning yashil mezonlarini joriy etish;  
 suv va energiya tejovchi texnologiyalarni ustuvor moliyalashtirish;  
 agrobiznesda raqamli monitoring tizimlarini kengaytirish;  
 innovatsion loyihalar uchun yashil moliyalashtirish mexanizmlarini 

rivojlantirish;  
 ilm-fan, agrobiznes va texnologik kompaniyalar hamkorligini 

kuchaytirish;  
 innovatsiyalarni butun agrooziq-ovqat qiymat zanjiri bo‘yicha boshqarish;  
 innovatsion loyihalar natijalarini iqtisodiy va ekologik mezonlar asosida 

kompleks baholash;  
 muvaffaqiyatli innovatsiyalarni pilot loyihadan tarmoq va hudud 

miqyosiga masshtablashtirish.  
O‘zbekiston sharoitida ushbu yo‘nalishlarning ahamiyati mamlakatning 

yashil iqtisodiyotga o‘tish bo‘yicha strategik hujjatlarida belgilangan vazifalar 
bilan hamohangdir. Xususan, 2030 yilgacha yashil iqtisodiyotga o‘tish dasturida 
resurslarni tejash, yashil o‘sish va monitoring-baholash mexanizmlarini 
rivojlantirishga alohida e’tibor qaratilgan.  Shu bilan birga, Jahon bankining 
O‘zbekiston bo‘yicha so‘nggi tahlillarida agrar sohada iqlimga mos 
texnologiyalarni joriy etishda moliyaviy, institutsional va texnik to‘siqlar 

mavjudligi qayd etilgan. Bu esa innovatsion jarayonlarni boshqarishni faqat 
korxona ichki vazifasi sifatida emas, balki davlat, moliyaviy institutlar, ilmiy 
tashkilotlar va bozor sub’ektlari ishtirokidagi integratsiyalashgan tizim sifatida 
tashkil etish zarurligini ko‘rsatadi.  

